
ᑲᒥᓯᓇ ᐄᕙ ᐋᕆᐊᒃ, C.M., O. ᓄᓇᕗᒻᒥ ᑭᒡᒐᖅᑐᖅᑎ 
ᓄᓇᕗᑦ ᒐᕙᒪᒃᑯᑦ  
ᑎᑎᖅᑲᒃᑯᕕᐊ 2379, 
ᐃᖃᓗᐃᑦ, ᓄᓇᕗᑦ X0A 
OHO 

 
ᑲᒥᓯᓇ ᐋᕆᐊᖕᒧᑦ: 

 
ᐅᐱᒍᓱᖃᑎᒋᑦᑎᐊᕈᒪᒐᒃᑭᑦ ᑎᒃᑯᐊᖅᑕᐅᓚᐅᕐᓂᕐᓄᑦ ᓄᓇᕗᒻᒥ ᑭᒡᒐᖅᑐᖅᑎᙳᖅᑎᑕᐅᑎᓪᓗᑎᑦ, ᐱᕕᖃᕈᒪᕗᖓᓗ 
ᓴᖅᑭᑦᑐᒪᓪᓗᒍ ᐱᓕᐊᒃᓴᑎᑦ ᓄᓇᕗᒻᒥ ᑭᒡᒐᖅᑐᖅᑎᐅᓂᐊᖅᑎᓪᓗᑎᑦ. 

 
ᒪᓕᒃᖢᒋᑦ ᑐᙵᕕᖏᑦ ᑲᒪᑦᑎᐊᕈᓐᓇᖅᑐᑦ ᒐᕙᒪᒃᑯᑦ ᐊᒻᒪ ᓯᕗᓕᖅᑎᓄᑦ ᓵᑕᐅᔪᓐᓇᕐᓂᖅ, ᑕᐃᒪᑐᖅ 
ᐊᑐᐃᓐᓇᕈᕐᕕᒋᓂᐊᖅᐸᒋᑦ ᑐᑭᒧᐊᒍᑎᓂᒃ ᐱᔾᔪᑎᒋᓗᒋᑦ ᑭᒡᒐᖅᑐᖅᑎᐅᓂᕐᓄᑦ ᐊᒻᒪ ᐱᓗᐊᖅᑐᒥᒃ ᐱᔾᔪᑎᒋᓪᓗᒋᑦ 
ᐱᓕᕆᖃᑎᒋᖃᑦᑕᕐᓂᕐᓄᑦ ᒪᓕᒐᓕᐅᕐᕕᖕᒥᐅᑕᑦ, ᓯᕗᓕᖅᑎᓄᑦ ᑲᑎᒪᔩᑦ ᐊᒻᒪ ᓯᕗᓕᖅᑎ ᓄᓇᕗᒻᒧᑦ. ᐅᑯᐊ 
ᐱᓕᕆᔾᔪᑕᐅᓂᐊᖅᑐᑦ ᓇᓂᔭᒃᓴᐅᔪᓐᓇᕐᒥᔪᑦ ᐊᑐᖅᑐᓂᒃ ᒪᓕᒋᐊᓕᖕᓂᒃ ᓄᓇᕗᒻᒥ ᐱᖁᔭᕐᒥ (ᑲᓇᑕᒥ), 
ᐃᓚᓕᐅᑎᔭᐅᓯᒪᓂᖏᑦ ᒪᓕᒃᖢᒋᑦ ᒪᓕᒐᓕᐅᕐᕕᖕᒥ ᐊᒻᒪ ᓯᕗᓕᖅᑎᓄᑦ ᑲᑎᒪᔨᑦ ᐱᖁᔭᕐᒧᑦ (ᓄᓇᕗᒻᒥ). 

 
ᓄᓇᕗᒻᒥ ᑭᒡᒐᖅᑐᖅᑎ ᓴᖅᑭᑕᐅᓯᒪᕗᖅ ᐊᒡᒍᖅᓯᒪᓂᓕᖕᓂᒃ 5-ᒥ 10-ᒧᑦ ᓄᓇᕗᒻᒥ ᐱᖁᔭᕐᒥ. ᐱᓗᐊᖅᑐᒥ, 
ᐊᒡᒍᖅᓯᒪᓂᓕᒃ 5 ᐅᖃᖅᓯᒪᖕᒪᑦ ᑭᒡᒐᖅᑐᖅᑎ ᐊᐅᓚᑦᑎᔨᒻᒪᕆᒋᔭᐅᓂᐊᕐᓂᖓᓄᑦ ᓄᓇᕗᒻᒥ ᑎᒃᑯᐊᖅᑕᐅᓂᖓᓄᓪᓗ 
ᒐᕙᒪᒃᑯᑦ ᒥᓂᔅᑕᖏᓐᓄᑦ ᑲᑎᒪᔨᓄᑦ. ᐊᒡᒍᖅᓯᒪᒃᑲᓐᓂᖅᑐᖅ 6(1) ᐱᔭᕆᐊᖃᖅᑎᑦᑎᖕᒪᑦ ᑭᒡᒐᖅᑐᖅᑎ 
ᐱᓕᕆᔭᕆᐊᖃᖅᖢᓂ ᒪᓕᒡᓗᒋᑦ ᓇᓕᐊᑐᐃᓐᓇᖅ ᑎᑎᕋᖅᓯᒪᓪᓗᑎᒃ ᒪᓕᒃᑕᐅᔪᒃᓴᑦ ᒐᕙᒪᒃᑯᑦ ᒥᓂᔅᑕᖏᓐᓄᑦ 
ᑲᑎᒪᔨᓄᑦ ᐅᕝᕙᓘᓐᓃᑦ ᒥᓂᔅᑕᒧᑦ.  ᐅᑯᐊ ᑎᑎᖅᑲᑦ ᓇᓗᓇᐃᔭᐅᑎᑦ ᓴᖅᑭᑕᐅᓲᖑᕗᑦ ᒪᓕᒃᖢᒍ ᐊᒡᒍᖅᓯᒪᓂᓕᒃ 6 
ᓄᓇᕗᒻᒥ ᐱᖁᔭᖅ. 

 
ᓯᕗᓕᖅᑎᓄᑦ ᑲᑎᒪᔩᑦ ᐋᖅᑭᒃᑕᐅᓲᖑᕗᖅ ᓄᓇᕗᒻᒥ ᐱᖁᔭᒃᑯᑦ, ᑲᑎᒪᔩᓪᓗ ᑎᒃᑯᐊᖅᑕᐅᓲᖑᓪᓗᑎᒃ ᐃᓕᖕᓄᑦ 
ᒪᓕᒐᓕᐅᕐᕕᖕᒥ ᐱᖁᔨᕗᖔᓕᐅᖅᑐᖃᖅᑎᓪᓗᒍ. ᒪᓕᒐᓕᐅᕐᕕᖕᒥᐅᑦ ᐅᖃᐅᓯᖃᖃᑦᑕᕐᓂᐊᖅᐳᑦ ᐃᓕᔅᓯᓐᓄᑦ 
ᓂᕈᐊᕆᔭᖏᓐᓂᒃ ᓯᕗᓕᖅᑎᒧᑦ. ᓯᕗᓕᖅᑎᒧᑦ ᐅᖃᐅᔾᔪᖅᓯᐊᑎᑦ ᒪᓕᖃᑦᑕᕐᓂᐊᖅᑕᑎᑦ ᐱᓕᕆᐊᒃᓴᖅᑖᖅᑎᑕᐅᒑᖓᕕᑦ 
ᐱᓕᕆᕝᕕᖕᒥᐅᑦ ᓯᕗᓕᖅᑎᓄᑦ ᑲᒪᒋᔭᒃᓴᖏᓐᓂᒃ ᓯᕗᓕᖅᑎᒃᑯᑦ ᑲᑎᒪᔨᓄᑦ. ᖃᐅᔨᒪᖁᓪᓗᑕ ᐊᒻᒪ ᓵᑕᒃᓴᐅᔪᓐᓇᖁᓪᓗᑕ 
ᓯᕗᓕᖅᑎᒃᑯᑦ ᑲᑎᒪᔨᖏᑦ ᒪᓕᒐᓕᐅᕐᕕᖕᒥ, ᐃᒪᐃᑦᑑᖃᑦᑕᕐᓂᐊᖅᐳᖅ, ᖃᑯᒍᙳᕋᓗᐊᕌᖓᑦ, ᐅᓄᓛᖅᑕᖃᖅᐸᙱᓪᓗᓂ 
ᒪᓕᒐᓕᐅᕐᕕᖕᒥ ᐃᓚᒋᔭᐅᔪᓄᑦ ᑎᒃᑯᐊᖅᑕᐅᓯᒪᔪᑦ ᓯᕗᓕᖅᑎᒃᑯᑦ ᑲᑎᒪᔨᖏᓐᓄᑦ. 

 
ᒪᓕᒃᑕᐅᓪᓗᑎᒃ ᑲᓇᑕᒥ ᐱᖁᔭᕐᔪᐊᕆᔭᐅᔪᑦ, ᐱᓕᕆᖃᑦᑕᕐᓂᐊᖅᐳᑎᑦ ᐱᓕᕆᖁᔭᐅᒑᖓᕕᑦ ᐊᒻᒪ ᐅᖃᐅᔾᔭᐅᒑᖓᕕᑦ 
ᓯᕗᓕᖅᑎᒧᑦ ᐊᒻᒪ ᓯᕗᓕᖅᑎᒃᑯᓐᓄᑦ ᑲᑎᒪᔨᐅᖃᑕᐅᔪᓄᑦ ᖃᓄᓗᒃᑖᖅ ᐱᔾᔪᑎᖃᕐᓗᑎᒃ ᐊᒃᑐᐊᓂᓕᖕᓂᒃ ᓄᓇᕘᒥ 
ᐊᑐᐊᒐᕐᓄᑦ ᐊᒻᒪ ᐊᒡᓚᕝᕕᓕᕆᔾᔪᑎᓄᑦ ᐃᓱᒪᓕᐅᕈᑕᐅᔪᓄᑦ ᑎᑎᕋᕐᕕᔅᓯᓐᓂ ᐱᓕᕆᐊᕆᔭᒃᓴᐅᔪᓂᒃ. ᖃᔅᓰᓐᓇᕈᓘᖕᒪᑕ 
ᓯᕗᓕᖅᑎᓯ ᑖᓐᓇᑐᐊᖅ ᐱᔪᓐᓇᕐᓂᖃᔭᒻᒪᑦ ᖃᓄᐃᓕᐅᕆᐊᖅᑎᑦᑎᔭᕆᐊᖃᖅᐸᒡᓗᓂ. 

 
ᐱᓗᐊᖅᑐᒥᒡᓕ, ᐃᒃᐱᒋᓪᓗᒋᑦ ᑎᒃᑯᐊᖅᓯᓂᐅᖃᑦᑕᖅᑐᑦ ᐊᒻᒪ ᒪᓕᒋᐊᓕᑦ, ᐅᖃᐅᔾᔨᒋᐊᖅᑎᑦ ᓯᕗᓕᖅᑎᓄᑦ ᑲᑎᒪᔨᓄᑦ, 
ᑲᒪᒋᔭᒃᓴᓕᒃ ᒥᓂᔅᑕ ᐊᓯᐊᓘᓐᓃᑦ ᐃᓄᒃ ᐅᕝᕙᓘᓐᓃᑦ ᓇᖕᒥᓂᖃᕐᕕᐅᔪᖅ ᐱᔪᓐᓇᕐᓂᖃᖅᑎᑕᐅᓗᓂ 
ᐱᖁᔨᕗᖔᓕᐅᕈᓐᓇᕐᓗᓂ ᐃᓕᖕᓄᑦ, ᒪᓕᒋᐊᖃᕐᓗᒋᓪᓗ. 



ᒪᓕᒐᓕᐅᕐᕕᖕᒥᐅᑦ, ᐱᓕᕆᔾᔪᑕᐅᑎᓪᓗᒋᑦ ᑭᒡᒐᖅᑐᖅᑎᑦ ᒐᕙᒪᒃᑯᑦ ᓄᓇᕗᒥᐅᓄᑦ, ᐊᐅᓚᑦᑎᕙᒃᖢᑎᒃ 
ᑲᑎᒪᔾᔪᑎᒃᓴᖏᓐᓂᒃ ᐊᒻᒪ ᐱᓕᕆᐊᒃᓴᖏᓐᓂᒃ. ᐱᔾᔪᑎᒋᓪᓗᒍ ᐅᖓᕙᕆᐊᖅᑕᐅᖃᑦᑕᖅᑐᑦ ᑲᑎᒪᓃᑦ 
ᒪᓕᒐᓕᐅᕐᕕᖕᒥᐅᓄᑦ, ᐋᖅᑭᒃᓱᕐᓗᒋᓪᓗ ᓯᕗᓂᒃᓴᑦᑎᓐᓂ ᑲᑎᒪᓂᒃᓴᐃᑦ, ᐊᖏᖃᑦᑕᕐᓂᐊᖅᑕᑎᑦ ᒪᓕᒐᓕᐅᕐᕕᖕᒥᐅᓄᑦ 
ᐅᖃᐅᔾᔪᖅᓱᐃᔾᔪᓯᐊᕆᔭᓯ. ᓄᓇᕗᒻᒥ ᐱᖁᔭᖅ ᐱᓕᕆᐊᒃᓴᖃᖅᑎᑦᑎᔪᓐᓇᕐᒥᖕᒪᑕ ᐱᓕᕆᐊᒃᓴᖃᖅᑎᑦᑎᓲᖑᖕᒥᔪᑦ 
ᒪᑐᓯᔪᓐᓇᕐᓗᑎᑦ ᒪᓕᒐᓕᐅᕐᕕᖕᒥᐅᓂᒃ ᖃᖓᒃᑯᑐᐃᓐᓇᑦᑎᐊᖅ ᒪᓕᒐᓕᐅᕐᕕᖕᒥᐅᑦ ᒪᓕᒐᓕᕆᔾᔪᑎᖏᑦ 
ᐃᓱᓕᓚᐅᙱᓐᓂᖏᓐᓂᒃ. ᑕᐃᒪᐃᑦᑐᒃᑰᕌᖓᑕ, ᐃᒪᐃᓕᐅᕆᐊᖃᕆᔭᐅᓂᐊᖅᐳᑎᑦ ᓄᓇᕗᒻᒥ ᐱᖁᔭᒃᑯᑦ 
ᑐᓴᕋᓱᖅᑳᕆᐊᖃᕐᓂᐊᖅᐳᑎᑦ ᓯᕗᓕᖅᑎᒃᑯᑦ ᑲᑎᒪᔨᖏᓐᓄᑦ. ᒪᓖᓐᓇᖅᐸᒃᖢᒋᑦ ᐱᖁᔭᕐᔪᐊᒃᑯᑦ ᐱᓕᕆᐊᖑᖃᑦᑕᖅᓯᒪᔪᑦ, 
ᐱᓕᕆᖃᑦᑕᕐᓂᐊᖅᐳᑎᑦ ᒪᓕᒡᓗᒋᑦ ᓯᕗᓕᖅᑎᓄᑦ ᑲᑎᒪᔨᓄᑦ ᐅᖃᐅᔾᔪᖅᓱᐃᔾᔪᓯᖏᑦ ᑕᐃᒪᐃᑦᑕᕆᐊᖃᕌᖓᑕ. 

 
ᓈᒻᒪᖕᒪᑦ ᑭᒡᒐᖅᑐᖅᑎᐅᑉ ᐱᓕᕆᐊᒃᓴᖓ ᐱᕙᓪᓕᐊᖏᓐᓇᕋᓗᐊᖅᐸᑦ ᐱᐅᓯᖃᕐᓗᓂ ᒪᓕᒃᑐᒥᒃ ᐅᑯᓄᖓ, 
ᐃᑲᔪᖅᑐᐃᑦᑎᐊᕐᓗᓂᓗ ᐅᑯᓄᖓ, ᑲᒪᒋᔭᒃᓴᖃᑦᑎᐊᖅᑐᑦ ᒐᕙᒪᒃᑯᓐᓄᑦ ᓄᓇᕗᒻᒥ. ᑕᒪᐃᓐᓄᑦ ᑐᑭᒧᐊᒍᑕᐅᑎᓪᓗᒍ, 
ᐱᔾᔪᑎᖃᕐᓗᑎᒡᓗ ᐱᖁᔭᕐᔪᐊᒃᑯᑦ ᐊᔾᔨᒌᙱᑦᑐᓂᒃ ᑲᓇᑕᒥ ᓄᓇᕗᒻᒥᓗ ᐊᕕᒃᑐᖅᓯᒪᔪᓂᒃ, ᐱᓕᕆᖃᑕᐅᓂᐊᖅᐳᑎᑦ 
ᑭᒡᒐᖅᑐᖅᑎᐅᑎᓪᓗᑎᑦ ᐱᐅᓯᖃᕐᓗᑎᑦ ᐊᔾᔨᐸᓗᒋᔭᐅᓗᓂ ᐱᓕᕆᔾᔪᓯᕐᒧᑦ ᑲᓇᑕᒥ ᐊᕕᒃᑐᖅᓯᒪᔪᑦ ᒐᕙᒪᒃᑯᑦ 
ᒥᓂᔅᑕᖏᓐᓄᑦ ᑲᑎᒪᔨᓄᑦ. 

 
ᐊᑕᖏᕐᓗᒍ, ᑭᒡᒐᖅᑐᖅᑎᐅᑎᓪᓗᑎᑦ, ᑎᒍᒥᐊᖅᑎᐅᓂᐊᖅᑐᑎᑦ ᐅᒃᐱᕆᔭᐅᓗᑎᑦ ᐸᐸᑦᑎᔨᒋᔭᐅᓗᑎᑦ ᐱᖁᔭᕐᔪᐊᓂᒃ 
ᐱᐅᓯᕆᔭᐅᔪᓂᒃ, ᐆᒃᑑᑎᒃᓴᖅ ᐊᑦᑕᕐᓇᖅᑐᒧᐊᖅᑎᑦᑕᐃᓕᓗᒋᑦ ᐃᓄᐃᑦ ᐊᒻᒪ ᑭᓱᓕᕆᕝᕖᑦ ᓄᓇᕗᒻᒥ ᑲᓇᑕᒥ 
ᑲᑐᔾᔨᖃᑎᒌᓂᒃ, ᓇᓗᓇᐃᒃᑯᑕᖓᓗ ᐱᐅᔫᓗᓂ ᒐᕙᒪᒋᔭᐅᔪᖅ. ᖃᖓᓕᒫᑦᑎᐊᖅ, ᐱᓕᕆᐊᒃᓴᑎᑦ 
ᐱᓕᕆᔪᓐᓇᖃᑦᑕᕐᓂᐊᕋᕕᒋᑦ ᐃᓱᒪᒋᑦᑎᐊᕆᐊᖃᖅᑐᑦ ᐊᒻᒪ ᐋᔩᖃᑎᒌᒍᓯᑦ. ᖃᑯᑎᒃᑯᒻᒪᕆᐊᓗᒃ ᐊᑐᖅᑕᐅᒐᔪᙱᑦᑐᒃᑯᑦ, 
ᐃᒪᐃᑦᑐᒃᑰᖃᑦᑕᑐᐃᓐᓇᕆᐊᖃᕐᓂᐊᖅᐳᑎᑦ ᐱᓕᕆᕙᒡᓗᑎᑦ ᐃᓄᑑᓗᑎᑦ ᐃᕝᕕᑐᐊᑦᑎᐊᕐᓗ ᖃᓄᖅᑑᕆᐊᖃᖅᐸᒡᓗᑎᑦ. 
ᑕᐃᒪᐃᑦᑐᒃᑰᖅᑎᓪᓗᑎᑦ, ᐱᓕᕆᖃᑦᑕᕐᓂᐊᖅᐳᑎᑦ ᒪᓕᒡᓗᑎᑦ ᑐᙵᕕᒋᔭᐅᔪᓂᒃ ᐊᒻᒪ ᐊᖏᕈᑕᐅᖃᑦᑕᖅᑐᓂᒃ ᑲᓇᑕᒥ 
ᐱᓕᕆᔾᔪᓯᕐᒧᑦ ᑲᒪᒋᔭᒃᓴᖃᑦᑎᐊᖅᑐᑦ ᒐᕙᒪᒃᑯᑦ ᓴᖅᑭᓯᒪᔪᑦ ᒪᓕᒡᓗᑎᒃ ᑎᑎᕋᕐᕕᖕᓄᑦ ᑯᐄᑉ ᑭᒡᒐᖅᑐᖅᑎᖓᓐᓄᑦ ᐊᒻᒪ 
ᑲᓇᑕᒥ ᒐᕙᒪᒃᑯᑦ ᒥᓂᔅᑕᖏᓐᓄᑦ ᑲᑎᒪᔨᓄᑦ. ᐊᔾᔨᐸᓗᒋᔭᐅᓪᓗᓂ ᐱᓕᕆᔾᔪᓯᕐᒧᑦ ᐱᔭᐅᒋᐊᓕᖕᒧᑦ ᑲᓇᑕᒥ ᒐᕙᒪᒃᑯᑦ 
ᒥᓂᔅᑕᖏᓐᓄᑦ ᑲᑎᒪᔨᓄᑦ, ᐱᒻᒪᕆᐅᖕᒪᑦ ᑕᒪᒃᑯᐊ ᓱᖁᑎᒋᕙᙱᓪᓗᒋᑦ ᐃᓚᐅᕝᕕᒋᔭᒃᓴᐅᔪᑦ ᐊᒻᒪ ᑕᐃᒎᓯᖅᑕᖏᑦ 
ᑭᐅᓘᑕᐅᓕᖅᐸᒃᑐᓂᒃ ᐃᓄᖕᓄᑦ ᐱᔾᔪᑕᐅᓕᖅᐸᒃᑐᓂᒃ.  

 
ᒪᓕᒃᖢᒍ ᐊᒡᒍᖅᓯᒪᒃᑲᓐᓂᕐᓂᖓ 6(2) ᓄᓇᕗᒻᒥ ᐱᖁᔭᖅ, ᐊᐱᕆᕗᖓ ᖃᐅᔨᒪᖁᓪᓗᓯ ᐅᑯᐊ ᒪᓕᒋᐊᓖᑦ 
ᓴᖅᑭᑕᐅᖃᑦᑕᖁᓪᓗᒋᑦ ᒪᓕᒐᓕᐅᕐᕕᖕᒥᐅᓄᑦ ᓄᓇᕗᒻᒥ ᐋᖅᑭᒃᑕᐅᑎᓪᓗᒋᑦ, ᐊᑐᐃᓐᓇᕈᖅᑎᓪᓗᒋᓪᓗ ᓯᕗᓕᖅᑎᑦ 
ᑲᑎᒪᔨᓄᑦ ᓄᓇᕗᒻᒥ. 

 
ᑕᐃᒫᖅᐸᓪᓕᐊᓕᖅᑎᓪᓗᖓ, ᑐᓴᖅᑎᒃᑲᓐᓂᕈᒪᕙᒋᑦ ᐅᒃᐱᕐᓇᕋᒪ, ᐃᑲᔪᖅᑐᐃᔪᓐᓇᕋᒪ, ᐱᓕᕆᑦᑎᐊᖁᒐᓗᐊᖅᐸᒋᓪᓗ 
ᐱᒻᒪᕆᐅᔪᒥᒃ ᐱᓕᕆᐊᒃᓴᕐᓂᒃ ᑭᒡᒐᖅᑐᕐᓗᒋᑦ ᓄᓇᕗᒥᐅᑦ ᐃᓄᐃᑦ. 

 
ᑎᑎᕋᖅᑐᖅ, 

 
 
ᑭᒡᒐᖅᑐᖅᑎ, ᑖᓂᐊᓕ ᕚᓐᑖᓪ, P.C., M.P. 

